Bhí Méabh mar bhanríon ar Chúige Chonnacht fadó. Bean chumasach láidir ba ea í agus bhí sí an-saibhir chomh maith. Iníon le hArd-Rí Eireann ba ea í. Is amhlaidh a thug a hathair cúige de chúigí na tíre di mar go raibh sí chomh huasal agus chomh láidir sin.
Ailill an fear a bhí aici. Fear saibhir ba ea é agus fear maith, ach cheap sé féin go raibh sé níos fearr ná aon duine eile. Is minic gur mar sin a bhíonn na fír!
1 gCruachain, i gContae Ros Comáin an lae inniu, a bhí cónaí orthu. Bhí an bheirt acu, Méabh agus Ailill, an-mhór le chéile. Oíche amháin nuair a bhí siad sínte siar sa leaba labhair Ailill agus dúirt:
"Is maith an bhean bean an fhir mhaith."
"Is maith gan amhras," arsa Méabh, "ach cén fáth
a ndéarfá anois é?"
"Ag cuimhneamh ortsa a bhí mé," arsa Ailill. Ní raibh Méabh sásta in aon chor! "Ba mhaith mise romhat, a Ailill!" ar sise. "Go dtí gur tháinig mise bhí gach aon dream timpeall ag déanamh slad oraibh," arsa Ailill.
"Ní mar sin a bhí," arsa Méabh. "Bhí m'athair ina Ard-Rí ar Éirinn agus seisear iníonacha aige. D'fhág sé an cúige seo faoi mo chúramsa mar gur mise an té ab uaisle agus ba láidre acu. Bhí na sluaite saighdiúirí agam agus bhí mé fíal flaithiúil. Tháinig fír as gach aon aird do m'iarraidh, ach níor ghlac mé le haon fhear acu. Theastaigh fear uaim a bheadh
gan doicheall, gan éad agus gan eagla. Agus fuair mé an fear sin - tusa, a Ailill, fear nach bhfuil doicheallach ná éadmhar ná eaglach. Agus fós tá níos mó saibhris agamsa ná mar atá agatsa!"
"Is mó atá agamsa ná agatsa, a Mhéabh," arsa
Ailill.
"Ní fíor sin, a Ailill," a dúirt Méabh. "Níl tú níos
saibhre ná mé!"
"Is cuma cad a déarfaidh tú, a Mhéabh, a ghrá geal, táimse níos saibhre ná tú agus sin sin!"
"Níl," a dúirt Méabh go socair ciúin.
"Tá," a dúirt Ailill go daingean.
"Níl." "Tá." "Níl!" "Tá!" "Níl!" "Tá!!" "Nil!"
Lean an argóint go ceann seachtaine, Ailill á mhaíomh gur mhó an saibhreas a bhí aige féin ná ag Méabh, agus a mhalairt glan á áitiú ag Méabh. Ní raibh aon réiteach ar an scéal ach an saibhreas ar fad a bhí ag an mbeirt acu a chur i gcomórtas. Cuireadh gach aon rud san áireamh ... na hárais tí, na cearca agus na caoirigh, na giollaí agus na searbhóntaí, na héadaí ildathacha idir chorcra agus ghorm, idir dhubh agus uaine, na hornáidí óir agus airgid, na seoda luachmhara. Bhí reithe breá ag Ailill, ach má bhí, bhí reithe chomh breá céanna ag Méabh. Bhí capall diallaite den scoth ag Méabh, ach má bhí, bhí
a chómhaith de chapall diallaite ag Ailill. Áiríodh na ba bainne agus na gamhna, na muca agus na gabhair, ach níor réitigh sin an scéal.
Bhí tarbh ag Ailill, tarbh aoibhinn a raibh adharca fada bána air. Bhí clú agus cáil i bhfad is i ngearr ar an tarbh seo. Is é an Fionnbheannach a thugadh gach aon duine ar an tarbh toisc go raibh na hadharca fada geala sin air. Ní raibh aon tarbh mar é ag Méabh.
Bhí buaite ag Ailill uirthi! Ní fhéadfadh an scéal a bheith níos measa. Cé go raibh a dóthain aici de gach aon rud, 6 bhí sí gan tarbh chomh breá leis an bhFionnbheannach, ba mhar a chéile léi a bheith beo bocht. Bhí díomá an-mhór uirthi. Bhí, agus fearg! Chaill sí an ceann ar fad. Níorbh fhiú faic an saibhreas eile ar fad a bhí aici mura mbeadh tarbh aici a bheadh chomh maith leis an bhFionnbheannach seo a bhí ag Ailill!
Chuir sí fios ar Mhac Roth, an teachtaire. "A Mhic Roth," a dúirt sí, "tá tarbh uaim a bheadh chomh maith leis an bhFionnbheannach atá ag Ailill. Imigh leat anois agus faigh amach dom cén áit in Éirinn a bhfuil a leithéid de tharbh le fáil!"
Bhailigh Mac Roth leis agus thaistil sé cúigí uile na hÉireann ag lorg an tairbh di. Ní raibh cómhaith an Fhionnbheannaigh ach in aon áit amháin. Ag
Dáire mac Fhiachna a bhí sé, i gceantar Chuailnge i gCúige Uladh. An Donn Cuailnge a thugadh gach aon duine ar an tarbh mór donn sin.
D'fhill Mac Roth go dtí Méabh i gCruachain agus thug sé an tuairisc sin di.
"Sea," arsa Méabh leis, "tabhair leat naonúr giollaí agus imigh leat soir go Dáire mac Fhiachna. larr air an Donn a thabhairt ar iasacht dom go ceaim bliana. Má bhíonn aon leisce air an Donn a thabhairt dom, abair leis go ndíolfaidh mé go maith é. Tabharfaidh mé oiread talún dó i gConnachta is atá aige i gCúige Uladh cheana féin. Tabharfaidh mé capaill agus carbad dó chomh maith le mo mheas, agus mo chairdeas féin go bás!"
D'imigh Mac Roth agus a bhuíon leis soir go dún Dháire mhic Fhiachna i gceantar Chuailnge agus chuir sé siúd fáilte is fiche rompu.
"A Mhic Roth uasail," a dúirt sé, "is mór an onóir againn do theacht chugainn ó Chruachain agus tá fáilte romhat féin agus roimh do bhuíon chun an dúin anseo againn. Ní dócha áfach, a Mhic Roth, gur tháinig tú anseo chun labhairt faoin aimsir ná chun éisteacht lenár gcuid ceoil. Inis dúinn cad a thug anseo thú agus, más féidir linn é, déanfaimid pé md atá uaibh."
"An ceart ar fad agat, a Dháire uasail," arsa Mac
Roth. "Is mór againn an fháilte atá curtha romhainn agaibh. Is é a thug anseo sinn áfach, gur chuir Méabh Chruachan chugat sinn chun a iarraidh ort do tharbh, an Donn Cuailnge, a thabhairt ar iasacht di go ceann bliana. Is amhlaidh a bhí argóint idir í féin agus Ailill faoina gcuid saibhris, agus tá an Donn uaíthi mar níl aon tarbh aici a bheadh chomh breá leis an bhFionnbheannach ag Ailill. Tabharfaidh Méabh cúiteamh maith duit mar is í croí na féile agus na flaithiúlachta í. Tabharfaidh sí oiread talún i gConnachta duit is atá agat anseo i gCúige Uladh cheana féin. Tabharfaidh sí capaill agus carbad duit, agus a meas, agus a cairdeas go bás."
D'fhéach Dáire mac Fhiachna ar Mhac Roth agus iontas air. Ní raibh ag teastáil ó Mhéabh ach iasacht an tairbh go ceann bliana, agus bhí sí sásta saibhreas a thabhairt dó féin as an méid sin! D'éirigh a chroí le háthas. Ní hé amháin go mbeadh saibhreas aige ach bheadh cairdeas Mhéabha aige go bás.
"A Mhic Roth uasail," ar seisean, "tabharfaidh mé an Donn ar iasacht do Mhéabh go ceann bliana. Is uasal an bhanríon í agus is maith is eol do phobal na tíre ar fad gur fial flaithiúil an duine í. 1 gceann cúpla lá rachaidh mé féin i do theannta go Cruachain agus tabharfaimid linn an Donn. Go dtí sin beidh gach saghas bia dá fheabhas anseo agat féin agus ag do bhuíon agus an deoch is fearr dá bhfuil i gCúige
Uladh ar fad. Má theastaíonn aon ní faoin spéir uaibh, iarr agus gheobhaidh sibh é!"
Tugadh togha an bhia agus rogha na dí dóibh. Seinneadh ceol dóibh, casadh amhráin dóibh agus rinneadh dánta a aithris dóibh.
Bhí fleá agus féasta acu an oíche sin agus ní raibh aon ní de dhíth orthu. B'iontach an ceol agus an spórt a bhí acu! Ach bhí cuid de bhuíon Mhic Roth a d'ól an iomarca agus d'éirigh siad garbh sa chaint. Bhí siad á rá go raibh gach rud i gConnachta níos fearr ná aon ní a bhí i gCúige Uladh. B'fhearr amhráin Chonnacht ná amhráin Uladh. Ba láidre agus ba lúfara na gaiscígh agus na laochra thiar. Chuala Dáire an chaint gharbh ró-mhaíteach ag na Connachtaigh. Ba chuma leis áfach, mar thuig sé go maith gurbh í an deoch ba chúis leis.
Bhí beirt de na giollaí suite síos agus iad ar
meisce. Thosaigh an comhrá eatarthu:
"Is maith é fear an tí," arsa duine acu.
"Is maith go deimhin," arsa an duine eile.
"Is dócha nach bhfuil aon Ultach níos fearr ná é,"
arsa an chéad duine.
"Mhuise, is fearr Conchubhar, rí an chúige," arsa
an dara duine.
"Is maith 6 Dháire," arsa an chéad duine arís, "an
Donn a thabhairt do Mhéabh. Bheadh sé deacair ar
airm na gceithre chúige an tarbh sin a thógáil as Cúige Uladh!"
Tháinig an tríú giolla ar an láthair.
"Cad tá á rá agaibhse?" arsa an tríú giolla.
"Deir mo dhuine anseo gur maith é fear an tí!" Mhínigh siad an comhrá a bhí ar siúl eatarthu. Ba mhaith ó Dháire an Donn a thabhairt do Mhéabh. Bheadh sé deacair ar airm na gceithre chúige an tarbh sin a thógáil as Cúige Uladh!
"Sin caint gan dealramh!" arsa an tríú giolla. "Gheobhaidh Méabh an Donn ar ais nó ar éigean. Mura dtabharfaí ar ais é, thógfaí ar éigean é!"
Chuala duine de mhuintir Dháire an méid sin. Tháinig fearg an-mhór air agus chuaigh sé go dtí Dáire.
"Ar thug tú an Donn Cuailnge do na giollaí?"
"Thug go deimhin," arsa Dáire.
"Is bocht an scéal é, mar deir siad mura dtabharfaí ar ais dóibh é, go dtiocfadh airm ó Mhéabh agus ó Ailill agus go dtógfaidís ar éigean é!"
Líon croí Dháire le fearg agus le buile.
"Tugaim m'fhocal ar an láthair seo, os comhair dhéithe mo shinsear, nach bhfágfaidh an Donn ceantar seo Chuailnge mura dtógfar le láimh láidir é. Tagadh Méabh lena sluaite aniar, ach ní bhfaighidh sí an Donn!"
Dhéanfadh sé a chuid féin a chosaint, agus dá
dtiocfadh Méabh aniar ó Chruachain le harm mór, ní scaoilfí an Donn chuici chomh bog agus a cheap sí. B'fhéidir go mbeadh aithreachas uirthi. Bhí laochra Chuaílnge go maith agus bhí misneach thar meán acu!
D'éirigh na giollaí ar maidin agus chuaigh siad go dtí an teach ina raibh Dáire. Theastaigh uathu an Donn a fheiceáil.
"Tá an t-ádh libh," arsa Dáire, "gur duine cóir mé, nó ní rachadh aon duine agaibh abhaile in bhur mbeatha!"
"Cad tá á rá agat?" arsa Mac Roth.
"Dúirt sibh mura dtabharfainn an Donn daoibh ar ais go dtógfadh Méabh ar éigean é."
"Mhuise," arsa Mac Roth, "níor cheart duit bacadh le caint ó ghiollaí nuair a bhí siad ar meisce de bharr na dí a thug tú dóibh!"
"Ní thabharfaidh mé uaim an Donn, a Mhic Roth. Imígí libh abhaile go Cruachain mar sin agus bígí buíoch gur thugamar cead bhur gcos daoibh!"
Bhailigh Mac Roth agus a bhuíon leo abhaile go Cruachain.
Bhí Méabh an uair sin agus í go mífhoighneach ag feitheamh le scéala faoin tarbh. Thugadh sí an lá ina seasamh ar bhallaí an dúin agus í ag féachaint soir, ag súil go bhfaigheadh sí radharc ar Mhac Roth ag
filleadh abhaile chuici leis an Donn Cuailnge.
An lá áirithe seo, chonaic sí Mac Roth ag teacht, ach é fós i bhfad uaithi. Léim sí ar a capall agus seo léi ar cosa in airde chun bualadh leis. Nuair a tháinig sí i ngiorracht do Mhac Roth bhéic sí:
"Cathain a bheidh an Donn Cuailnge ag teacht chugam?"
"Ní fhéadfaínn a rá leat," arsa Mac Roth á freagairt, agus eagla an domhaín air go mbainfeadh Méabh an ceann de toisc go raibh an drochscéala aige di. "Dúirt Dáire ar dtús go dtabharfadh sé an Donn ar iasacht duit. Ach d'ól duine de na giollaí an iomarca den fhíon láidir agus bhí sé ar meisce. Mhaígh sé os ard go rachfása go Cuailnge le harm chun an Donn a bhreith leat le lámh láidir mura dtabharfaí ar iasacht duit é. Masla a bhí ansan do Dháíre mac Fhiachna agus dúirt sé nach dtabharfadh sé an Donn duit ar ór ná ar airgead!"
"Bhí an Donn uaim," arsa Méabh, "agus is cuma cad a tharla nó cad a tharlóidh, tá an Donn uaim -agus beidh an Donn agam! Nuair nár thug Dáire an Donn dom ar ais, tógfaidh mé uaidh ar éigean é!"
Anois, bhí Ultach ina chónaí i gCruachain le tamall de bhlianta. Ba é sin Fearghas mac Róigh.
Fear mór le rá a bhí ann. Bhí sé mar rí ar Chúige Uladh tamall, blianta roimhe seo.
An uair sin thit sé i ngrá le Neasa, baintreach a leasdearthár. Theastaigh uaídh go mbeadh Neasa mar chéile aige, ach ní raibh Neasa sásta leis sin ach ar aon choinníoll amháin. Dúirt sí go mbeadh sí sásta a bheith mar chéile ag Fearghas dá ligfeadh sé dá mac féin, Conchubhar, a bheith mar rí ar Chúige Uladh go ceann bliana amháin.
Bhí Fearghas sásta. Bheadh Conchubhar mac Neasa mar rí go ceann bliana.
Bean ghlic ba ea Neasa agus i rith na bliana thug sí gach cabhair do Chonchubhar sa tslí go raibh gach aon duine sásta leis mar rí. Nuair a bhí an bhliain caite níor theastaigh ó na daoine go dtabharfaí an bóthar do Chonchubhar. Ba chuma le Fearghas. Fear breá socair ba ea é.
Níorbh é sin deireadh an scéil áfach, mar fear cam fealltach ba ea Conchubhar.
Tharla sé go raibh Conchubhar lá áiríthe i mbun spraoi lena chairde i dteach Fheidhlimí nuair a saolaíodh iníon bheag do bhean chéile Fheidhlimí. Thosaigh an ceiliúradh, ach d'éirigh an draoi agus labhair sé:
"Deírdre a bheidh mar ainm ar an gcailín seo. Beidh sí níos áille ná mná an domhain, ach leanfaidh
ár agus eirleach í mar go mbeidh ríthe agus taoisigh

ag troid mar gheall uirthi."

"Cuirtear chun báis anois í!" a dúirt roinnt de na

daoine a bhí i láthair.

"Ní gá é sin a dhéanamh," arsa Conchubhar, "mar

beidh sí agam mar bhean dom féin nuaír a bheidh sí fásta!"

Chuir Conchubhar Deirdre i bhfolach ón saol. Nuair a d'fhás sí bhí sí ina bean óg chomh hálainn is a bhí in Éirinn. Theip ar an bplean a bhí ag Conchubhar mac Neasa í a choimeád aige féin mar bhean, áfach. Tháinig fear óg dathúil, Naoise -duine de Chlann Uisnigh - uirthi trí sheans. D'éalaigh sí leis agus lena bheirt deartháireacha,

Áinle agus Ardán.

Ba mhian le Conchubhar Deirdre a fháíl thar n-ais dó féin, agus ba mhaith leis chomh maith díoltas a imirt ar Naoise agus ar a dheartháireacha a thóg

uaidh í.

Faoin am seo bhí siad sin imithe go hAlbain toisc go raibh Conchubhar go dian sa tóir orthu ach ní fhéadfadh sé teacht suas leo ansin. D'fhan siad thall, ach ní raibh aon lá nach gcuimhnídís ar Éirinn agus

ar a gcairde go léir sa bhaile.

Fear cam ba ea Conchubhar. Chuimhnigh sé ar sheift chun Clann Uisnigh a mhealladh ar ais go

hÉirinn. Bhuail sé bob ar Fhearghas mac Róigh. D'iarr sé air dul anonn go hAlbain. Gheall sé dó go ligfeadh sé do Chlann Uisnigh agus nach ndéanfadh sé aon díobháil dóibh dá bhfillfidís ar Éirinn. Chreid

Fearghas é.

Chuaigh Fearghas go hAlbain leis an dea-scéal, mar a cheap sé. Thug sé a fhocal féin air do Dheirdre agus do Naoise nach ndéanfadh Conchubhar mac Neasa aon díobháil dóibh. D'fhill siad ar Éirinn agus rinne Conchubhar feall orthu. D'ordaigh sé Naoise, Áinle agus Ardán a chur chun báis. Phléasc croí Dheirdre ar an láthair nuair a chonaic sí a grá geal agus a bheirt deartháireacha marbh de bharr an fhill

a rinne Conchubhar orthu.

Ní nach ionadh, bhí Fearghas ar buile nuair a thuig sé cén feall a bhí déanta ag Conchubhar. Bhailigh sé leis as Cúige Uladh agus chuir sé faoi i gCruachain i gCúige Chonnacht.

Nuair a chuala sé caint úd Mhéabha le Mac Roth faoin Donn Cuailnge, labhair Fearghas léi:

"A bharu-íon Chruachan," ar seisean, "is olc an lá é seo do Chúige Uladh agus do Chúige Chonnacht. Tiocfaidh cogadh fuilteach as. Marófar mórán laochra lúfara mar gheall ar an Donn Cuailnge!"

Thuig Méabh go maith nach scaoilfeadh Dáire mac Fhiachna an tarbh chuici gan troid ghéar a dhéanamh. Thuig sí go maith go gcabhródh rí Uladh, Conchubhar mac Neasa, le Dáire. Ach ba chuma léi. Bheadh an tarbh aici ar ais nó ar éigean!

Chuir sí fógra amach ag glaoch ar shluaite armtha chun dul léi go Cuailnge. Bhí a harm féin aici as Connachta, arm ag Ailill, agus arm mór Ultach aici le Fearghas mac Róigh. Chuír sí fios ar na Laighnigh agus ar na Muimhnigh chomh maith, go dtabharfaidís go léir le chéile aghaidh ar na hUltaigh. Bhí fir Éireann go léir ann! Ní haon bhréag ach go raibh cúis éígin ar Chonchubhar mac Neasa ag gach aon dream acu, mar ba mhinic a rinne sé feall orthu go léir! Ní mór an leísce a bhí orthu íonsaí a

dhéanamh ar na hUltaigh.

De réir a chéile bhailigh an slua armtha i gCruachain. Bhí siad ann as gach aird d'Éirinn, na mílte is na mílte acu. Nuair a sheasadh Méabh ar bhallaí an dúin ní bhíodh le feiceáil aici fad a radhairc uaithi ach na sluaite gaiscíoch ullamh chun troda. Bhí siad ann, i mbun cleasa lútha agus aclaíochta, ag feitheamh go mífhoighneach leis an gcath. Bhí faobhar ar a gcuid sleánna agus claimhte.

Bhí fonn ar Mhéabh ionsaí a dhéanamh gan mhoill, ach dúirt na draoithe agus na filí léi fanacht

go ceann tamaill.

San am céanna sin bhí laochra agus gaiscígh

Uladh i gceas naíon - bhí siad go léir lag gan bhrt', díreach mar a bheadh bean i leaba luí seoil. Thagadh an ceas naíon seo orthu de bharr mallachta a chuir Macha ar na hUltaigh blianta fada roimhe sin.

Bhí fear ann darbh ainm Crunnchú. Tháinig bean bhreá isteach ina theach lá. Ba í sin Macha. Bhí an fear uaigneach agus thit sé i ngrá léi. Thoiligh sí a bheith mar bhean aige ar aon choinníoll amháin. Ní bheadh cead aige go deo labhairt le haon duine eile

mar gheall uirthi.

Bhí an bheirt go sona sásta le chéile, agus in am

trátha bhí Macha ag iompar clainne.

Tharia go raibh teacht le chéile mór ag na hUltaigh ar aonach Uladh. Dúírt an fear go rachadh sé ann. D'iarr Macha air gan dul. D'impigh sí air gan

dul.

"B'fhéidir go labhrófá mar gheall orm trí dhearmad nuair a bheadh deoch ólta agat, agus bheadh deireadh ansin lenár ngrá dá chéile," a dúirt

sí.

Bheadh sé chomh maith aici a bheith ag caint le

taobh an bhalla.

"Ná bíodh aon imní ort," ar seisean. "Ní déarfaidh

mise focal!" Agus bhailigh sé leis.

Bhí na sluaite cruinnithe. Bhí cluichí ar siúl agus capaill ag rásaíocht. Bhí gleo ann agus ceol.

Capaill leis an rí a bhuaigh na rásaí go léir. Moladh go hard iad. Ach cibé rud a tháinig ar fhear

Mhacha, nár lig sé béic as.

"Mhuise," a dúirt sé, "tá bean agamsa sa bhaile

agus ní bhuafadh na capaill sin uirthi!" Tháinig fearg ar an rí. Bhí sé ar buile. "Gabhtar an fear sin'." a d'ordaigh sé.

Gabhadh é agus ceistíodh é. "An bhean atá agamsa sa bhaile," a dúirt sé,

"bhuafadh sí ar na capaill sin agatsa, a rí!"

"Tugtar anseo í," a d'ordaigh an rí, "agus mura bhfuil an fhírinne agat, bainfear an ceann díot!"

Tugadh Macha bhocht ar an láthair agus dúradh

léi dul sa rás.

"Ach ní fhéadfainn é," a dúirt sí, "ní fada go

saolófar mo leanbh!"

Dá mbeadh sí ag impí orthu go ceann seachtaine

ní éistfeadh na hUltaigh léi. Bhí siad ag béiceadh agus fonn spóirt orthu. Theastaigh uathu go rithfeadh an bhean bhocht an rás, fíú agus í trom ar leanbh. Ní raibh an dara rogha aíci ach dul sa rás in aghaidh

chapaill an rí.

"Ná tabhair an náire seo dom os comhair na bhfear!" a d'impigh sí arís, ach níor éist na hUltaigh.

Thosaigh an rás agus bhí an lá le Macha. Bhuaigh sí ar chapaill an rí. Tá a hainm ar an láthair sin go dtí an lá ínniu - Eamhain Mhacha.

Ach lena linn sin, leis an saothar a bhí uirthi, agus an dul trí chéíle ar fad, bhraith sí go raibh a ham ag teacht. Agus bhí! Agus ní leanbh amháin a bhí aici

ansin ar láthair an rása, ach cúpla.

"Díolfaidh sibh go daor as an náire a thug sibh dom," a dúirt Macha. "Tiocfaidh laige mná seolta ar na hUltaigh nuair is déine a bheídh an tóir orthu!"

B'in an mhallacht a chuir Macha ar na hUltaigh. Ba é sin an ceas naíon a thagadh orthu, agus bhí sé orthu anois agus Méabh ag bailiú na sluaite chun dul

ina gcoinne.

Ní raibh ach aon ghaiscíoch amháin a d'fhéadfadh aon chosaint a déanamh ar Chúige Uladh agus ba é sin Cú Chulainn, mar nach dtagadh an ceas naíon air sin in aon chor, toisc nár de na hUltaigh é. Gan dabht cheap Méabh go mbeadh sé furasta an bua a fháil ar aon laoch amháin, ach dúirt na draoithe léi

nach mar sin a bheadh.

Ar aon nós bhí an t-arm mór millteach bailithe le

chéile ag Méabh i gCmachain agus fonn troda ar na gaiscígh go léir. Chaith siad seachtaim fada ag fanacht go dtí go ndúirt na draoithe le Méabh go raibh an t-am tagtha chun comhraic. D'ordaigh sí d'Fhearghas mac Róigh an t-arm a threorú go

Cuailnge. Bhí sí féin ina carbad i dtosach an tslua, bean ard chaol, folt breá gruaige uirthi agus a claíomh ardaithe i dtreo na spéire aici.

"Ar aghaidh linn, a fheara," a bhéic sí. 'Tabharfaimid an Donn Cuailnge abhaile linn go Cmachain!"

Ghluais an t-arm soir agus Fearghas mac Róigh ag tabhairt eolas an bhealaigh dóíbh. De réir mar a bhí siad ag gluaiseacht i dtreo Chúige Uladh áfach, bhí Fearghas ag éirí míshocair. Ní raibh sé istigh leis féin in aon chor. Ultach ba ea é agus níor theastaigh uaidh i ndáíríre an t-arm seo a thabhairt i gcoinne aon chuid dá mhuintir féin.

Chuimhnigh sé ar phlean. In ionad an t-arm a threorú díreach go Cúige Uladh chuaigh sé an timpeall! Ghluais sé leis ar fud na tíre. Lean an t-arm é thar ardán agus ísleán, trí phortaigh agus trí riasca. Níor theastaigh ó Fhearghas ach iad a thuirsiú agus a thraochadh, agus moill a chur orthu. Chuir sé teachtaire uaidh i ngan fhios go dtí Cú Chulainn, á rá leis a bheith ullamh le Cúige Uladh a chosaint.

Nuair a fuair Cú Chulainn an teachtaireacht, tharraing sé chuige a chuid arm, chuir sé scéala go hEamhain Mhacha ag iarraidh ar laochra na

Craoibhe Rua teacht i gcabhair air, agus d'imigh sé féin ó dheas chun aghaidh a thabhairt ar arm Mhéabha.
D'éirigh Cú Chulainn, maidin, agus d'iarr sé ar a ghiolla, Laogh, an carbad a réiteach dó. Rinne. Thug Cú Chulainn sciuird siar go dtí go bhfaca sé an t-arm i bhfad uaidh. Bhí an t-arm ag gluaiseacht i dtreo abhann san am agus é i gceist acu go dtabharfaidís a gcuid carbad trasna na habhann ag an áth - áit éadomhain san abhainn. Sin é a bhí uathu, ach ní bheadh sé chomh bog sin ar fad acu áfach -chuirfeadh Cú Chulainn, a bhí ag faire orthu, moill
orthu!
Isteach le Cú Chulainn i gcoill agus ghearr sé crann mór ón bhfréamh le haon bhuille amháin dá chlaíomh. Bhain sé an choirt agus na duilleoga den chrann le méara a chos. Thóg sé an crann ansin, d'ardaigh é go hard os a chionn agus chaith sé é isteach san áth. Chaith sé é chomh tréan sin go raibh dhá dtrian den chrann sáite go daingean i ngrinneall na habhann. D'fhág sin nach raibh os cionn an uisce ach barr gabhlánach an chrainn. Bhí sé ansin i lár an átha agus ní bheadh aon charbad in ann gabháil tríd an áth anois. Chaithfí an crann a tharraingt sula mbeifí in ann na carbaid a thabhairt trasna na habhann san áit sin. Shuigh Cú Chulainn agus é breá sásta leis an obair a bhí déanta aige.
Tamall roímhe sin bhí dhá laoch mar aon lena ngiollaí curtha chun cinn ar an arm ag Méabh. Ina gcarbaid a bhí siad agus na giollaí á dtiomáint. Ghluais siad leo, ag tabhairt gach aon ní faoi deara, agus isteach leo sa choill a bhí tamall maith ón áth mar a raibh Cú Chulainn. Chonaic siad an méid a rinne Cú Chulainn leis an gcrann agus bhí iontas an domhain orthu. Bhí siad ag faire ar Chú Chulainn i ngan fhios, ach nár sheas duine acu ar chipín tirim! D'airigh Cú Chulainn an fothram sin. Phreab sé ina sheasamh agus seo leis de rás isteach sa choill. Rug sé ar an dá laoch. Gaiscígh lúfara láidre ba ea iad, ach bhí Cú Chulainn rómhaith ar fad dóibh. Le haon bhuille amháin dá chlaíomh bhain sé an ceann den bheirt acu. Rinne sé an rud céanna lena ngiollaí -bhain sé an cloigeann den bheirt acu sin leis. Thóg sé na cloigne agus ghreamaigh sé in airde iad ar an gcrann a bhí sáite san áth aige. Ghreamaigh sé fógra den chrann chomh maith agus scríofa air, in Ogham,
bhí an méid seo:
Le haon lámh amháin rinne Seadanta mac Shualdaimh, ar a nglaoitear Cú Chulainn, an gníomh seo.
Chaith sé na corpáin isteach sna carbaid agus
chuir sé na capaill ag rith siar i dtreo arm Mhéabha thar n-ais.
Nuair a chonaic Méabh an dá charbad ag filleadh, bhí iontas uirthi. Ní raibh aon súil thar n-ais leo chomh tapaidh sin. Ach ansin thug sí faoi deara nach raibh na laochra ná na giollaí le feiceáil sna carbaid. Ghlac scanradh í. Nuair a tháinig na capaill agus na carbaid chomh fada lena harm scanraíodh níos mó fós í. Chonaic sí na corpáin istigh sna carbaid agus sruth fola ag sileadh leo. Agus ní raibh cloigeann ar aon chorpán acu! Ní aithneodh sí na laochra a bhí curtha uaithi aici murach na héadaí uaisle gealdaite a
bhí á gcaitheamh acu.
"Mo léir," arsa Méabh, "an dá ghaiscíoch mheara
a chuir mé uaim ar maidin a bheith sínte os mo chomhair chomh luath seo agus a gcuid fola ina sruth leo. Tá arm mór romhainn ag fanacht chun sinn a
ionsaí, ní foláir'."
Ghluais arm Mhéabha ar aghaidh agus níorbh
fhada gur tháinig siad go hÁth Gabhla. Sin an uair a baineadh preab cheart as sluaite Mhéabha. Chonaic siad an crann gabhlánach i lár an átha agus ceithre chloigeann greamaithe as a bharr. D'aithin siad na cloigne - cloigne na ngaiscíoch agus na ngiollaí. Bhí a gcuid gruaige ar foluain ar an ngaoth agus an t-iontas agus an alltacht le léamh ar a
n-aghaidheanna. Ba scanrúil an radharc é. Bhí eagla ar ghaiscígh Mhéabha dul in aice an átha go ceann i bhfad. Chuir Méabh fios ar Fhearghas mac Róigh,
Ultach.
"A Fhearghais," ar sise, "feiceann tú ansin os ár
gcomhaír an slad a rinne arm na nUltach ar mo ghaiscígh. An bhfuil arm mór ag na hUltaigh anois,
meas tú, nó an fada uainn a bheidís?"
"A Mhéabh, a bhanríon Chruachan," a d'fhreagair
Fearghas, "mar a dúirt mé leat cheana, níl aon arm ag na hUltaigh. Tá siad i gceas naíon. Níl ach gaiscíoch aonair á gcosaint. Agus féach," ar seisean,
"an fógra ar an gcrann!"
Agus léigh sé an fógra sin do Mhéabh:
Le haon lámh amháin 

rinne Seadanta mac Shualdaimh, 

ar a nglaoitear Cú Chulainn, 

an gníomh seo.
Theastaigh ó Mhéabh an t-áth a thrasnú, ach m fhéadfadh sí sín a dhéanamh mar bhí an crann i lár an átha agus gan a ndóthain slí do na carbaid ar aon taobh den chrann. Bhí ar arm Mhéabha an oíche a chaitheamh ar an taobh theas den abhainn. Ní suaimhneach an oíche a bhí acu. Chaith Cú Chulainn an oíche ag imeacht timpeall ar imeall an champa,
agus aon ghaiscíoch a shiúil amach ón gcampa, mharaigh Cú Chulainn é. Agus ar feadh na hoíche ar fad tríd an dorchadas bhí clocha á gcaitheamh ag Cú Chulainn os cionn an champa, iad ag feadaíl go huaigneach tríd an aer sa tslí nár chodail gaiscígh

Mhéabha aon néal.

Le gealadh an lae d'ordaigh Méabh do bhuíon de

na Connachtaigh an crann a tharraingt as an áth. Cheangail siad an crann de cheann de na carbaid chun é a tharraingt as an áth, ach theip orthu. Bhí sé sáite ró-dhaingean i ngrinneall na habhann. Briseadh ceithre charbad déag ar fad leis an iarracht. Ar deireadh is é Fearghas mac Róigh a tharraing an crann lena charbad féín, agus thaispeáin sé an gearradh glan a bhí déanta ar an gcrann ag Cú Chulainn do Mhéabh. Bhí sé gearrtha d'aon bhuílle amháin aige - agus bhí an crann chomh leathan san áit ar ghearr Cú Chulainn é go dtógfadh sé lá iomlán

ar fhear é a leagan le tua!

"Féach," arsa Fearghas le Méabh, "bhí an fhirinne

á hinsínt ag Cú Chulainn. Buille amháin den

chlaíomh a leag an crann!"

"Ní fhaca mé a leithéid riamh roimhe seo," arsa Méabh, "inis a thuilleadh dom faoi ghaiscíoch seo na

nUltach."

Agus rinne Fearghas amhlaidh. D'inis sé di faoin

gcéad uair a tháinig Seadanta go hEamhain Mhacha,

mar a fuair sé an t-ainm Cú Chulainn tar éis cú cosanta an ghabha, Culann, a mharú nuair a bhí sé fós ina gharsún beag óg, mar a ghlac sé airm agus gan ann ach buachaillín óg, agus mórán scéalta eile i dtaobh an ghaiscígh aonair a bhí anois ag seasamh in aghaidh arm Mhéabha.

Bhí an-raic á déanamh ag Cú Chulainn ar arm Mhéabha, mar de 1o agus d'oíche bhíodh sé i ngar dóibh. Agus, dá mbeadh sé de mhí-ádh nó d'easpa céille ar aon duine de na laochra san arm ollmhór úd dul tamaillín amach ón gcuid eile bheadh Cú Chulainn chuige. Le haon bhuille amháin dá chlaíomh bhainfeadh Cú Chulainn an cloigeann de.

Thug Méabh é seo faoi deara ar ndóigh - níorbh aon óinseach í! Ghlaoigh sí chuici ar Fhearghas mac Róigh.

"A Fhearghais mhic Róigh," ar síse, "tá raic déanta ag Cú Chulainn ar an arm seo agamsa. Tá aithne mhaith agatsa air. An bhfuil aon slí chun é a stop?"

"A Mhéabh, a bhanríon Chruachan," arsa Fearghas, "más maith leat, rachaidh mé go dtí Cú Chulainn agus labhróidh mé leis."

"Déan," arsa Méabh, "mar táimid creachta aige!"

Chuaigh Fearghas go dtí Cú Chulainn mar sin agus chuir Cú Chulainn fáilte mhór roimhe.

"A leithéid seo," arsa Fearghas leis, "tá tú ó Shamhain seo caite ag marú laochra Mhéabha. Ní chúlóidh sí sin as Cúige Uladh mar go bhfuil an Donn Cuailnge uaithi, ach an bhfuil aon slí eile ar féidir an marú seo go léir a stop?"

"Tá," arsa Cú Chulainn. "Gach lá tagann Méabh níos faide isteach i gCúige Uladh - sin an fáth a mbím ag ionsaí an airm. Má tá sí sásta aon laoch amháin a chur i mo choinne ar maidin déanfaidh mé comhrac leis an laoch sin. Fad a bheidh an comhrac ar siúl idir an bheirt againn beidh cead ag sluaite Mhéabha gluaiseacht rompu isteach i gCúige Uladh. Nuair a mharóidh mé an laoch beidh ar an arm stad agus ní bheidh cead ag Méabh aon laoch eile a chur i mo choinne go dtí an chéad lá eile."

"Bíodh sé ina mhargadh," arsa Fearghas, agus d'imigh sé thar n-ais go dtí Méabh leis an dea-scéal. Bhí Méabh an-sásta.

Sin é mar a bhí go ceann tamaill. Gach maidin chuireadh Méabh laoch amháin i gcoinne Chú Chulainn. Luath nó mall sa lá mharaíodh Cú Chulainn an laoch sin. Fad a bhíodh an comhrac ar siúl ghluaiseadh arm Mhéabha níos faide isteach i gCúige Uladh, ach nuair a mharaíodh Cú Chulainn an laoch a chuirfí ina choinne chaithidís stad go maidin arís.

Bhí Cú Chulainn á thraochadh i gcomhrac aonair cois abhann aon lá amháin. Tháinig bean óg aoibhinn chuige. Ba í seo an Mhór-Ríon, bandia cogaidh de chuid na nGael, bandia a bhí in ann a cruth a athrú faoi mar ba mhaith léi. Thairg sí cabhair a thabhairt dó.
"Níl cabhair mná uaim," arsa Cú Chulainn.
"Más mar sin atá," a dúirt an Mhór-Ríon, "tabharfaidh mé fút nuaír a bheidh tú ag comhrac!"
"Má dhéanann," arsa Cú Chulainn, "fágfaidh mé rian ort nach leigheasfaidh aon duine ach mé féin amháin!"
Tamall ina dhiaidh sin bhí Cú Chulainn ag comhrac le Lóch agus thug an Mhór-Ríon faoi mar a gheall sí. Thug sí faoi trí huaire. D'athraigh sí a cuma gach uair acu. An chéad uair cruth eascainne a bhí uirthi agus cé gur leag sí Cú Chulainn san abhainn, thug sé siúd buille di a bhris a heasnacha. An dara huair, cruth mic tíre a bhí uirthi, ach theilg Cú Chulainn cloch léi. Bhain sé an tsúil as a ceann leis an gcloch sin. An tríú huair cruth colpaí a bhí uirthi, ach arís chaith Cú Chulainn cloch léi, agus bhris an chloch a cos.
Bhí ag breith dian ar Chú Chulainn sa chomhrac le Lóch, ach d'éirigh leis ar deireadh an lámh in uachtar a fháil air.
Bhí Cú Chulainn tugtha traochta. Bhí tuirse rómhór air. Chonaic sé chuige an tseanbhean liath agus seanbhó trí shine á tíomáint roimpi aici.
D'iarr sé deoch uirthi. Thug sí bainne as sine amháin dó. D'iarr sé deoch arís uirthi. Thug sí bainne as an dara sine dó. D'iarr sé an tríú deoch uirthi agus thug sí bainne as an tríú sine dó.
Thug sé a bheannacht di le gach deoch acu. Leigheas na beannachtaí sin an tseanbhean. Tháinig radharc arís sa tsúil a bhí dall. Dhírigh a corp agus chneasaigh a cos.
"Is mise an Mhór-Ríon," a dúirt an tseanbhean, "agus tá mé leigheasta anois agat!"
Agus bhíodh an Mhór-Ríon istoíche os cionn arm Mhéabha agus gach aon scréach agus uaill uaigneach aici, sa tslí nach bhféadfadh na gaiscígh aon chodladh ceart a dhéanamh.
Mharaíodh Cú Chulainn laochra Mhéabha i gcónaí luath nó mall sa lá. Ní raibh sí sásta in aon chor. Tar éis tamaill mar sin chuaigh sí siar ar a gealltanas agus chuireadh sí níos mó ná laoch amháin i gcoinne Chú Chulainn.
Nuair a bhí an comhrac ar siúl aon lá amháin rinne an tríú cuid d'arm Mhéabha ruathar tobann agus tháinig siad ar an Donn Cuailnge i ngleann fothainiúil láimh le Sliabh gCuillinn. Thiomáin siad
leo an Donn go dtí Méabh.
Ní fhéadfadh Cú Chulainn aon ní a dhéanamh mar gheall air seo go léir. Bhí air an chuid eile d'arm Mhéabha a choimeád siar as a dhúiche féin.
Theastaigh ó Mhéabh laoch a chur i gcoinne Chú Chulainn a bhuafadh air sa chomhrac. Murach é siúd bheadh an Donn Cuailnge tugtha abhaile go Connachta aici fadó.
Chuimhnigh sí ar aon fhear amháin a bhí san arm aici. Ba é sin Fear Dia. Laoch láidir ba ea é ó lorras i Maigh Eo. Bhí a chraiceann chomh righin nach bhféadfadh sleá ná claíomh é a ghearradh. Bhí gach cleas nach mór dá raibh ag Cú Chulainn aige mar bhí blianta caite acu i dteannta a chéile in Albain ag foghlaim gaiscíochta ó Scáthach. Go deimhin bhí an bheirt acu an-mhór le chéile - bhí siad mar a bheadh beirt deartháireacha. Bhí eagla ar Mhéabh nach mbeadh Fear Dia sásta dul i gcoinne Chú Chulainn.
Bhí plean aici áfach, a d'úsáid sí cheana! Chuir sí fíos ar Fhear Dia. Dúirt sí lena hiníon álainn féin, Fionnúir, suí in aice le Fear Dia agus tugadh bia agus deoch chucu. Is í Fionnúir a bheireadh ar an gcorn á thabhairt go dtí Fear Dia agus gach aon uair thugadh sí trí phóg dó, agus deireadh sí gurbh é Fear Dia a rogha féin d'fheara uile an tsaoil.
Sea, nuair a bhí a dhóthain ite agus ólta ag Fear Dia labhair Méabh leis agus gheall sí nithe iontacha dó - talamh agus seoda, agus, thar aon m eile, a hiníon Fionnúir mar chéile. Chun na bronntanais seo a fháil chaithfeadh Fear Dia buachan ar Chú Chulainn sa chomhrac aonair.

"Is breá na bronntanais atá geallta agat dom, a Mhéabh," arsa Fear Dia, "ach coimeád agat féin iad! Ní rachaidh mé i gcoinne Chú Chulainn mar tá sé mar a bheadh deartháir agam!'

Lig Méabh uirthi nár chuala sí an chuid dheireanach de chaint Fhir Dia.
"Bhí an ceart ag Cú Chulainn," ar sise.

"Cad tá i gceist agat?" arsa Fear Dia. "Cad dúirt sé?"

"Dúirt sé nach mbeadh an misneach agat dul ina choinne!" arsa Méabh.

"Níor chóir do Chú Chulainn é sin a rá," arsa Fear Dia, "mar ní raibh easpa misnigh riamh orm. Ní ligfídh mé leis é - beidh mé ullamh dó ar maidin!"

Chodail Fear Dia i dtús na hoíche, ach thosaigh sé ag cuimhneamh ar an gcomhrac a bheadh aige le Cú Chulainn ar maidin. Ní go maith a chodail sé ina dhiaidh sin. Le breacadh an lae d'éirigh sé agus chuaigh sé go dtí an t-áth san abhainn mar a mbíodh Cú Chulainn. Ní raibh Cú Chulainn roimhe mar bhí sé ró-luath ar maidin go fóill. Thuig sé go ndéarfadh

daoine gur eagla agus imní a bhí air dá dtiocfadh sé go dtí an t-áth go luath. Bhí ar Fhear Dia dul a chodladh arís go ceann tamaill. Dhúisigh a ghiolla é nuair a chonaic sé Cú Chulainn ag teacht.
Ba bhriseadh croí do Chú Chulainn a sheanchara a fheiceáil roimhe. Níor theastaigh uaidh comhrac a dhéanamh leis mar gur comhrac go bás a bheadh sa chomhrac sin.
Chuir Fear Dia fáilte roimh Chú Chulainn. Labhair Cú Chulainn thar n-ais.
"A Fhir Dia," a dúirt sé, "nach ait an rud é go gcuireann tusa fáilte romhamsa! Is tusa a tháinig isteach ar thalamh Chúige Uladh, agus mar sin is liomsa fáilte a chur romhatsa."
"A Chú Chulaiim," arsa Fear Dia, "ba chóir duit teitheadh uaim. Nuair a bhí an bheirt againn le chéile in Albain le Scáthach, nach cuimhin leat go mbíteása ag freastal ormsa agus ag cóiriú mo leapa dom'"
"Bhínn," arsa Cú Chulainn, "mar go raibh mé i bhfad níos óige ná tú! Agus níor chóir duit teacht chun comhraic liomsa. Is amhlaidh ba chóir domsa comhrac a chur ortsa! Agus is ainnis agus is bocht an scéal agatsa, a Fhir Dia, go dtagann tú chugam mar gur bhuail Méabh bob ort lena gealltanais bhréige!"
Ní raibh aon mhaith ann. Ní ghéillfeadh ceachtar acu, ar ndóigh. Chaithfí dul i mbun comhraic.
Thug an dá laoch aghaidh ar a chéile. D'aontaigh siad ar na hairm a d'úsáidfidís. Thug siad faoina chéile go fíochmhar. Bhuail siad buillí crua bríomhara ar a chéile agus bhí gleo na mbuillí sin le cloisteáil i bhfad ón láthair.
Lean an comhrac ar feadh an lae. agus bhí an bheirt acu cloíte agus traochta go leor. Chaith siad uathu na hairm agus tháinig siad chun a chéile i lár an átha. Phóg siad a chéile agus chuir siad fíos ar an lucht leighis a tháinig le luibheanna a chneasódh na créachtaí a bhí ar an mbeirt acu. D'ith siad béile na hoíche i dteannta a chéile.
Chodail siad an oíche.
Maidin an dara lae tháinig siad i gcoinne a chéile arís san áth. D'aontaigh siad ar na hairm a d'úsáidfidís. Thug siad faoina chéile go crua dána. Bhuail siad buillí troma diana ar a chéile agus bhí gleo na mbuillí sin le cloisteáil ar fud na dúiche mar a bheadh toirneach ann i rith an lae sin ar fad.
Nuair a tháinig deireadh an lae sin, rinne siad mar a rinne ar an gcéad lá. Phóg siad a chéile i lár an átha. Tháinig an lucht leighis le luibheanna chun a gcuid créachtaí a chneasú. D'ith siad béile na hoíche i dteannta a chéile agus chodail siad an oíche.
An tríú maidin, tháinig siad in aghaidh a chéile arís agus thug siad an lá ag troid gan sos gan faoiseamh go ndeachaigh an ghrian faoi.
An oíche sin níor phóg siad a chéile. Thuig siad nach fada eile a leanfadh an comhrac.
D'éirigh an bheirt ghaiscíoch ar maidin. Thug siad aghaidh ar a chéile arís. Thuig an bheirt go mbeadh duine acu marbh sula dtitfeadh an oíche arís ar Chúige Uladh.
Má bhí comhrac dian eatarthu roimhe seo, ba dhéine seacht n-uaire an comhrac eatarthu an lá deireanach seo. Rinne siad na cleasa go léir a mhúin Scáthach dóibh, cleasa iontacha, ach ní raibh duine acu níos fearr ná an duine eile! Léim Cú Chulainn in airde ar sciath Fhir Dia trí huaire agus chaith Fear Dia anuas é trí huaire. Ghlaoigh na giollaí agus an lucht féachana orthu ón mbruach mar is istigh i lár an átha a bhí an comhrac eatarthu. Tháinig athrú iontach ar Chú Chulainn. D'éirigh sé dearg san aghaidh agus d'at a chorp go raibh sé mór groí ar fad. Chaith Laogh, a ghiolla, a shleá draíochta, an Ga Bolga, chuige. Thóg Cú Chulainn an Ga Bolga agus chaith sé é sa tslí go ndeachaigh sé i gcroí Fhir Dia. Lig Fear Dia osna.
"Tá deireadh liom," ar seisean, agus thit sé go talamh.
Tháinig deora le Cú Chulainn mar bhí an fear a ghráigh sé mar dheartháir marbh aige. Bhí Cú Chulainn gortaithe go maith leis, agus sruthanna fola as na créachtaí iomadúla a bhí ar fud a choirp.
Chuala Sualdamh, athair Chú Chulainn faoina mhac. Tháinig sé chuige. Labhair Cú Chulainn leis.
"Imigh leat, a Shualdaimh," a dúirt sé, "agus abair le Conchubhar mac Neasa nach fada anois a bheidh ar mo chumas an cúige seo a chosaint ar cheithre chúige eile na hÉireann. Tabhair leat an Liath Mhacha agus ná déan aon mhoill!"
Dhá chapall a bhíodh faoina charbad ag Cú Chulainn - An Dubh Shaoilleann agus an Liath Mhacha. Capaill bhreátha ba ea iad. Bhaíligh Sualdamh leis ar an Liath Mhacha, mar a d'iarr Cú Chulainn air. Nuair a shroich sé Eamhain Mhacha theip glan air na laochra ann a dhúiseacht mar bhí siad i gceas naíon go fóill. Bhí sé tamall mór fada ag scairteadh agus ag fógairt orthu, ach ní raibh maith ann.
Tháinig fearg air agus bhí sé garbh leis an gcapall, an Liath Mhacha. Bhí sí sin geiteach agus d'éirigh sí in airde ar a cosa deiridh. Bhí mí-ádh ceart ar Shualdamh - chas a sciath féin agus bhain sí an ceann den fhear bocht.
Bhí ceann Shualdaimh scartha óna cholainn. Fós bhí an ceann ag fógairt ar na gaiscígh éirí agus dul i gcabhair ar Chú Chulainn.
Ar deireadh dhúisigh an scréachaíl na gaiscígh agus an rí as an gceas naíon. Réitigh siad iad féin chun dul i gcoinne arm Mhéabha.
Faoin am seo áfach, bhí an Donn sciobtha léi as Cúige Uladh ag Méabh. Mar sin féin ghluais Conchubhar mac Neasa agus a shluaite i gcoinne Mhéabha. Nuair a tháinig na hUltaigh suas léi féin agus lena harm bhí cathanna fuilteacha eatarthu agus í sin ag cúlú trasna na Sionainne isteach i gConnachta.
Nuair a tiomáineadh an Donn thar Shionainn thosaigh sé ag búiríl. Chuala tarbh Ailealla, an Fionnbheannach, an bhúiríl agus chuir an bhúiríl sin fearg mhór air. Bhí an-ionadh air chomh maith mar go dtí seo ní bheadh sé de dhánacht in aon ainmhí i gConnachta géim mhór fhireann mar sin a ligean as! Tháinig sé ar cosa in airde go bhfeicfeadh sé an tarbh a bhí ag búiríl.
D'fhéach an dá tharbh ar a chéile. Thug siad faoina chéile ansin, agus ba é sin an comhrac crua gan sos. Lean an comhrac i rith an lae agus na buillí troma ag baint macalla as na gleannta agus na sléibhte. Bhí an dá tharbh acu stiallta ag adharca a chéile. Fiú nuair a thit an oíche níor stad comhrac na dtarbh. Bhí siad le cloisteáil sa dorchadas ag gnúsachtach agus ag plancadh a chéile. 1 rith na hoíche thaistil an dá tharbh ar fud na hÉireann, agus
gan aon mhaolú ar na foghanna fíáine a thug siad
faoina chéile.
Ar deireadh is é an Donn a chloígh an Fionnbheannach. Nuair a d'éirigh na daoine i gCruachain ar maidin chonaic siad an Fionnbheannach marbh i bhfostú in adharca an Doinn.
D'fhill an Donn ar cheantar Chuailnge. Nuair a chonaic sé a áit féin arís, d'éirigh a chroí le haoibhneas agus le mórtas. D'at a chroí chomh mór sin gur phléasc sé istigh ann.
Thit an Donn Cuailnge fuar marbh.
Níorbh é sin deireadh an aighnis ar fad cé go raíbh síocháin idir Méabh agus na hUltaigh go ceann seacht mbliana. Ach bhí Méabh an-suaite toisc gur éirigh le Cú Chulainn Cúige Uladh a chosaint agus an oiread sin dá harm a mharú. Bheartaigh sí go mbainfeadh sí díoltas as, agus go gcuirfeadh sí dá chosa é ar ais nó ar éigean....
Bhailigh Méabh na sluaite arís agus bhí draíocht mhór ag baint le cuid acu. Thuig Conchubhar mac Neasa go raibh an feall san aigne ag Méabh, agus le cabhair draoi cuireadh Cú Chulainn i bhfolach i
nGleann na mBodhar. Cheap siad nár bhaol dó san áit sin. Dá bhfanfadh Cú Chulainn as an gcomhrac go ceann tamaill bheadh leis, agus bheadh Conchubhar mac Neasa féin agus Conall Cearnach in ann buachan ar fhórsaí Mhéabha.

Bhí clann amháin a bhí go mór i gcoinne Chú Chulainn agus a dhéanfadh aon rud chun díoltas a bhaint as toisc gur mharaigh sé a n-athair i gcath fuilteach i bhfad roimhe sin. Ba iad sin Clann Chaílitín.

Triúr iníonacha agus triúr mac a bhí ag Cailitín agus bhí na hiníonacha sin tar éis a chur ina luí ar Chú Chulainn lena gcuid draíochta go raibh Cúige Uladh i mbaol mór arís, agus go raibh an tír ar fad á scrios agus á loscadh ag na hairm a bhí bailithe ag Méabh. Shamhlaigh sé go gcaithfeadh sé an cúige a chosaint athuair, mar a rinne sé le linn Táin Bó Cuailnge.

Bhí mná Chúige Uladh ag tabhairt aire do Chú Chulainn i nGleann na mBodhar áfach. Niamh iníon Chealtchair a bhí i gceannas orthu agus gheall Cú Chulainn di nach n-imeodh sé gan a cead. Ach chuir iníon le Cailitín cruth ógmhná uirthi féin agus mheall sí Niamh agus na mná eile amach sa ghleann. Le draíocht chuir sí mearbhall orthu agus ceo idir iad agus an teach ina raibh Cú Chulainn féin. D'fhill sí ar an teach ansin agus lig sí uirthi gurbh í Niamh iníon

Chealtchair í. Sin an chruth a chuir sí uirthi féin. Labhair sí le Cú Chulainn.

"Tá scrios á dhéanamh ag fórsaí Mhéabha," ar sise. "Tá daoine á marú ar fud an chúige. Caithfidh tú dul ina gcoinne!"

"Mura dtabharfása an cead dom, a Niamh," arsa Cú Chulainn, "ní rachainn. Ach anois gur thug tú an cead dom, imeoidh mé."

Chuir sé fíos ar a ghiolla, Laogh.

"Cuir na capaill faoin gcarbad, a phopa, a Laoigh," a dúirt sé.

D'imigh Laogh agus tar éis mórán trioblóide, d'éirigh leis na capaill a chur faoin gcarbad.

Ghluais Cú Chulainn leis ó dheas i gcoinne Mhéabha agus a harm ar Mháigh Mhuirtheimhne. Rinne sé slad orthu. Mharaigh sé an-chuid acu. Bhí an mháigh ar fad clúdaithe le coirp agus géaga agus cloigne na marbh.

Ach bhí trí gha draíochta ag Clann Chailitín. Rug Lú mac Chúraoi ar gha amháin agus nuair a chaith sé le Cú Chulainn é, chuaigh an ga trí Laogh agus mharaigh sé ar an láthair é. Ba dhóbair nár phléasc croí Chú Chulainn nuair a chonaic sé a ghiolla dílis marbh i lochán fola in aice leis. Thug sé fogha eile faoin namhaid. Thit na mílte arís.

Rug Earc mac Chairbre ar gha draíochta eile a bhí ag Clann Chailitín. Chaith sé an ga le Cú Chulainn.

Sa Liath Mhacha a chuaigh an ga sin.

Seo le Cú Chulainn trí shluaite an namhad arís. Thit na mílte eile acu.

Rug Lú ar an tríú ga a bhí ag Clann Chailitín. Chaith sé an ga le Cú Chulainn.

Chuaigh an ga sin isteach i gcliathán Chú Chulainn agus thit a phutóga amach mar go raibh an chréacht chomh mór sin.

Dúirt Cú Chulainn lena naimhde gur theastaigh uaidh deoch uisce a ól as an loch.

"01 an deoch uisce," arsa a naimhde, "ach tar thar n-ais anseo chugaínn."

"Tiocfaidh mé gan amhras," arsa Cú Chulainn.

Chuaigh Cú Chulainn go dtí an loch agus d'ól sé roinnt uisce. Nigh sé a chréachtaí chomh maith, agus bhí an oiread sin fola á shileadh aige gur tháinig dath geal dearg ar uisce uile an locha. Bhraith sé an bás ag

druideam leis.

Shiúil sé amach as an uisce agus sheas os comhair a naimhde. Chonaic sé ceap crainn tamaillín uaidh. Anonn leis agus cheangail sé é féin den cheap crainn sin. Sa tslí sín ní thuigfeadh a naimhde go raibh sé gortaithe chomh mór agus a bhí, ná ní thuigfídís go raibh sé i mbéala báis.

Bhí sé ina sheasamh ansin agus a chlaíomh ina lámh aige. Bhí a sciath ar an talamh lena ais. Bhí sé ag féachaint 6 dheas ar arm Mhéabha agus ar fhir Éireann.

Bhí eagla orthu sin teacht i ngar dó, áfach. Níor tháinig aon duine acu i ngar dó go dtí go bhfaca siad fíach dubh ag tuirlingt ar ghualainn an té a bhí tar éis Cúige Uladh a chosaint in am na práinne.

Sin an uair a thuig siad an scéal. Bhí Cú Chulainn marbh.

